
杏花

作者：韓愈　唐

本作品收錄於《昌黎先生集》

與前篇同時作。

居鄰北郭古寺空，

杏花兩株能白紅。

曲江滿園不可到，[1]

看此寧避雨與風。

二年流竄出嶺外，[2]

所見草木多異同。

冬寒不嚴地恒泄，

陽氣發亂無全功。[3]

浮花浪蕊鎮長有，

才開還落瘴霧中。

山榴躑躅少意思，[4]

照耀黃紫徒為叢。

鷓鴣鉤辀猿叫歇，[5]

杳杳深谷攢青楓。[6]

豈如此樹一來玩，

若在京國情何窮？

今旦胡為忽惆悵？[7]

萬片飄泊隨西東。

明年更發應更好，[8]

道人莫忘鄰家翁。

註釋

↑ 唐《劇譚錄》：“曲江池本秦隑州，開元中疏鑿，遂為妙境。”杜甫《哀江頭》詩“

春日潛行曲江曲，細柳新蒲為誰綠”者是也。

↑ 公貞元十九年冬出為陽山，凡二年，至是始為掾江陵。

↑ 無全，閣本作全無，非是。

↑ 《本草》註：“躑躅樹生高三四尺，花似山石榴。”或云一名山石榴。躑，直炙切。

躅，廚玉切。

↑ 《嶺表記》：鷓鴣自呼雲鉤辀。李群玉詩：“又聽鉤辀格磔聲。”辀，張流切。

↑ 杳杳或作杳藹。

↑ 惆或作怊，後放此。

↑ 更發一作花發。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

